
1. Ramme for arbeidet 
 
Formålet med årsrapporten er å gi ei samla oversikt 
over aktivitetar og prosjekt i fagavdelingane i 
fylkeskommunen, og oppgåver som ligg til dei 
internasjonale fellesressursane. 
 
Rapporten baserer seg på innspel frå fagpersonane 
som arbeider med internasjonale prosjekt eller 
oppgåver. Foto er tekne av tilsette i fylkes-
kommunen, der anna ikkje er nemnt. 
 
Ramma for det internasjonale arbeidet er lagt i 
Internasjonal strategi for Møre og Romsdal 
fylkeskommune 2017-2020 

2. Ungdom i vidaregåande 
opplæring 
 

Sterke auke i internasjonal aktivitet 
i fylket 
Den internasjonale aktiviteten i utdanningssektoren 
i fylket er stor, og har auka betraktelig frå 2017.  
Mange elevar og lærlingar deltek i ulike 
mobilitetsprosjekt finansiert gjennom Erasmus+.  
Dei fleste prosjekta i vårt fylke er innan fag- og 
yrkesopplæring, men nokre skular har også tilbod 
for elevar på studiespesialiserande utdannings-
program.   
 
Den positive utviklinga i aktiviteten i fylket blir godt 
illustrert gjennom auken i Erasmus+ midlar som 
totalt er tildelt skular og fylkeskommunen i Møre og 
Romsdal: I 2014 fekk Møre og Romsdal tildelt 
265 492 euro, i 2019 var midlane auka til heile 1 035 
829 euro. Berre Trøndelag og Akershus fekk større 
utbetalingar enn Møre og Romsdal i 2019.  
 
Det er Diku (Direktoratet for internasjonalisering og 
kvalitetsutvikling i høgare utdanning) som forvaltar 
midlane frå Erasmus+ i Noreg. 
 

 
Lærlingar frå hotell- og restaurantfag på Gran 
Canaria 

Felles prosjekt for mobilitet i fag- 
og yrkesopplæringa  
 
Fylkeskommunen har sidan 2018 sendt felles 
søknadar om midlar frå Erasmus+ programmet for 
mobilitet i fag- og yrkesopplæringa for vidaregåande 
skular og opplæringskontor som ønsker å være med 
på søknaden. 
 

Fagarbeidaren i sentrum 2019-2021 
 
Fylkeskommunen sendte for andre året på rad ein 
felles søknad om prosjektmidlar frå Erasmus+ for 
skular og opplæringskontor med prosjektnamn 
«Fagarbeidaren i sentrum 2019-2021». Prosjektet 
fekk tildelt 415 998 euro frå Erasmus+. Midlane skal 
nyttast til utplassering og hospitering for elevar, 
lærlingar, fagskulestudentar og tilsette i fag- og 
yrkesopplæringa. 
 
Med på søknaden var fire vidaregåande skular 
(Rauma, Gjermundnes, Ulstein, Haram), fem 
opplæringskontor og ein kommune (Molde). 
 

Skills for the future 2018-2020 
 
Fylkeskommunen fekk 253 726 euro i støtte frå 
Erasmus+ til prosjektet «Skills for the future 2018-
2020» i 2018. I løpet av 2019 har 70 elevar, lærlingar, 
fagskulestudentar og tilsette vore utplassert og 
hospitert ved ulike bedrifter og skular i Europa.  
 

 
Opplæring ved Forth Valley College i Skottland for 
elevar frå Haram vgs (foto. Haram vgs) 
 
Dei deltakande skulane og opplæringskontora har 
meldt om gode og positive opphald i utlandet, og 
tilbakemeldingane frå elevane, lærlingane og 
studentane har vore svært gode. I dei gjennomførte 
evalueringane i ettertid har deltakarane formidla at 
dei mellom anna har fått heva sin faglege 
kompetanse, at dei har fått betre språkkompetanse 
og at dei har blitt meir trygg på seg sjølve.  
 
Nokre eksempel frå opphald i utlandet er at elevar 
frå helse- og oppvekstfag ved Haram vgs har fått 
lære om omstilling i helsesektoren, handtering av 
stress og mental helse, og bruk av simulatorar for 

https://mrfylke.no/om-oss/planar-strategiar-og-rapportar/aarsrapportar
https://mrfylke.no/om-oss/planar-strategiar-og-rapportar/aarsrapportar
https://ec.europa.eu/programmes/erasmus-plus/node_en
https://diku.no/om-diku
https://diku.no/programmer


hjarte- og lungeredning ved Forth Valley College i 
Falkirk i Skottland, fagskulestudentar frå 
prosessteknikk i Kristiansund har fått lære meir om 
prosessering av ulike produkt i Kiel, ein 
tømrarlærling frå Nordmøre har vore utplassert 7 
månader ved ei tømrarbedrift i Holstebro i Danmark, 
og lærlingar frå restaurant- og matfag har fått 
arbeide på restaurantar i Paris.  
 

 
Elevar ved byggfag frå Fræna vgs får opplæring i nye 
byggeteknikkar i Biberach i Tyskland, her er dei i full 
sving med bygging av ei hytte ved 
opplæringssenteret i Biberach (foto: Fræna vgs) 

Internasjonal aktivitet i skulane  
 
Mange skular i fylket administrerer eigne prosjekt og 
søknadar til program som Erasmus+, Gjør det! 
(bilateralt samarbeid med Tyskland), Nordplus (dei 
nordiske landa og Baltikum) og Trollstipend 
(Frankrike).  
 
Skulane vart i 2019 tildelt  619 831 euro frå 
Erasmus+. Vidaregåande skular som for eksempel 
Romsdal, Borgund, Sykkylven, Ørsta, Spjelkavik og 
Fagerlia har over år arbeidd systematisk med 
internasjonalisering som ein del av det pedagogiske 
arbeidet, og har fått betydelege ressursar og midlar 
til gjennomføring av prosjekt.  

Internasjonale utdanningstilbod 
 
Haram vgs, Spjelkavik vgs og Fagerlia vgs har tilbod 
om studiespesialisering med internasjonalisering.   
Haram hadde også tilbod om ST vg2 i Skottland. 
Elevane som var rekruttert frå Møre og Romsdal var 
fordelt på dei tre skulane Broxburn Academy, 
Armadale Academy og James Young High School.  
Spjelkavik vgs hadde i 2019 tilbod om IB. 

Faglege nettverk 

Internasjonalt erfaringsseminar 
 
Fylkeskommunen arrangerer årleg eit erfarings-
/informasjonsseminar for skular og opplærings-
kontor for å motivere til internasjonalt arbeid og å 
søke midlar frå Erasmus+. I november 2019 vart 
dette seminaret arrangert og lagt til Romsdal vgs. 
Det var deltaking frå dei fleste skulane og fleire 
opplæringskontor. Leiar i samferdselsutvalet Kristin 
Sørheim opna seminaret, og ein representant frå 
Diku (Direktoratet for internasjonalisering og 

kvalitetsutvikling i høgare utdanning) var til stades 
for å informere om ulike moglegheiter til 
prosjektutforming og søknadar.  
 

 
Artikkel frå Tidens Krav om lærlingar frå restaurant- 
og matfag på veg for å arbeide på restaurantar i 
Paris gjennom «Skills for the future» og 
Opplæringskontoret for hotell-, restaurant og 
matfag (foto. Geir A. Stenseth) 
 

Nettverk for internasjonalisering av 
grunnopplæringa 
 
På administrativt nivå deltek fylkeskommunen i 
nettverket for internasjonalisering av grunn-
opplæringa. Nettverket er ein nyttig arena for 
utveksling av informasjon og erfaring med 
internasjonalt arbeid og EU-prosjekt.  

3. Ungdomsarbeid 

Ungdomsmedverknad i fokus 
 
Ungdomspanelet i Møre og Romsdal arrangerte i 
2018 den ungdomspolitiske medverknads-
konferansen «Høyr oss!» saman med Nordland og 
Trøndelag, støtta av midlar frå EU-programmet 
Erasmus+ : Aktiv Ungdom. Som eit resultat vart 12 
ungdommar frå Møre og Romsdal og fire andre fylke 
som hadde hatt medverknadskonferansar, invitert 
til statssekretær i Barne- og familiedepartementet 
og medlemmar i Stortingets familie- og kulturkomité 
i mai. Samtalane fokuserte på medverknad og 
rekruttering til ungdomsråd. 
 

https://www.aktivungdom.eu/prosjekter/hoyr-oss/
https://www.aktivungdom.eu/
https://www.aktivungdom.eu/


 

 

 
Stortingsrepresentantane lyttar til ungdommane 
sine innlegg (foto: Aktiv Ungdom/Bufdir) 
 
Møta var lagt opp rundt tre hovudtema: korleis 
oppnå reell medverknad for ungdom,  korleis få til 
brei rekruttering, slik at ungdomsråda representerer 
mangfaldet i ungdomsbefolkninga, og kva tema sett 
ungdom øvst på agendaen i dag?  
 
Prosjektdeltakarane kom med mange innspel til 
korleis det kan sikrast at ungdommar sine erfaringar 
ligg til grunn når avgjerder som vedkjem dei skal 
takast, og politikarane noterte flittig. «Vi mener at 
disse tre prosjektene i høy grad har bidratt til 
«empowerment» blant ungdommene og at 
erfaringene er verdifulle for politikerne foran valget, 
og i forbindelse med arbeidet med opprettelsen av 
lovpålagte ungdomsråd i kommunene», sa Ingvild 
Aleksandersen, divisjonsdirektør i Barne-, ungdoms- 
og familiedirektoratet etter samtalen. «Det er bra at 
vi på denne måten fikk skape en arena der 
ungdommene fikk bringe sine erfaringer og 
synspunkter videre til viktige beslutningstakere». 

Ungdomskonferanse i 
Nordsjøkommisjonen  
 
Som starten på eit arbeid for involvering av ungdom 
i Nordsjøkommisjonen vart konferansen North Sea 
Commission Youth Parliament Conference arrangert 
i Sandnes i mars 2019. Ungdomspanelet i Møre og 
Romsdal deltok med to representantar.  
 

 
Ungdomsrepresentantar frå Skottland, Noreg, 
Sverige, Danmark og Nederland  (foto: 
Nordsjøkommisjonen) 
 
Ungdomsrepresentantar frå medlemsregionane og 
representantar for Nordsjøkommisjonen diskuterte 
ungdomsdeltaking i dei politiske prosessane i deira 

respektive regionar, og korleis ungdommen sitt 
engasjement kan overførast til organisasjonen sitt 
arbeid. Det var blant anna lagt opp til 
gruppediskusjonar der delegatene utveksla 
synspunkt og erfaringar om korleis dei klarar å 
påverke regional politikk. Ungdommane vart også 
invitert til å delta i val av prioriteringar for 
Nordsjøkommisjonen sitt arbeid etter 2020 (North 
Sea Region 2030 Strategy). Delegatane støtta i 
prinsippet forslaget til dei viktigaste prioriteringane, 
og understreka at det er viktig å jobbe med miljø- og 
klimaspørsmål.  
 
Konferansen tok også opp korleis ungdom kan 
medverke i arbeidet til Nordsjøkommisjonen vidare, 
og det vart sett fram ønske om blant anna årsmøte 
og kontakt mellom ungdomsdelegater gjennom 
året. 

4. Kultur- og folkehelse 

Prosjektutvikling 
 
Kulturavdelinga har i 2019 arbeidd med verdiskaping 
knytt til kulturarv, mellom anna gjennom 
digitalisering og formidling. Som ei oppfølging av det 
bilaterale initiativet i 2018 vart det søkt EØS-midlar 
til eit prosjekt i Romania.  Det vart også oppretta 
kontakt med søkarar frå Portugal om eit anna EØS-
prosjekt. 
 
Søknaden om midlar til Horisont 2020-prosjekt om 
kulturarv, landskap og verdiskaping («Lifespan») 
mottok ikkje midlar, men det vil bli vurdert ein ny 
søknad. 
 

 
Nettverksmøte for «Expanding Horizons» 

Faglege nettverk 
 
Kulturavdelinga har deltatt i forskarnettverket 
«Expanding Horizons», der målet er å dele erfaring 
med registrering av arkeologiske kulturminne 
omkring Nord-Atlanteren. Møre og Romsdal 
fylkeskommune har presentert arbeidet med å 
registrere kulturminner på fjord- og hyllegardane 
langs Verdsarvområdet på eit seminar på Island, og 
vil publisere dette i ein internasjonal, fagfellevurdert 
antologi.  
 

https://eeagrants.org/


Kulturavdelinga deltek også i eit samarbeidsprosjekt 
omkring jakt og fangst på Grønland i norrøn tid, der 
særleg vår metodikk innanfor fonnefunn står 
sentralt. Prosjektet er leia av Nasjonalmuseet på 
Grønland og finansiert av Carlsbergfondet.  

5. Regional- og 
næringsutvikling  

Entreprenørskap 

https://www.interregeurope.eu/oss/
https://www.interregeurope.eu/
https://www.interregeurope.eu/
https://www.interregeurope.eu/policylearning/good-practices/item/3068/digital-tool-for-start-ups-my-business/
https://www.interregeurope.eu/policylearning/good-practices/item/3068/digital-tool-for-start-ups-my-business/
https://interreg.no/2019/12/oss-prosjektet-demonstrerte-god-praksis-i-brussel/
https://interreg.no/2019/12/oss-prosjektet-demonstrerte-god-praksis-i-brussel/


 

 
YENESIS er finansiert med 2,3 mill euro gjennom 
EØS-midlane og fondet for Ungdomsfond for 
arbeidsløyse. Møre og Romsdals sin del av midlane 
er tett oppunder 350 000 euro. Støtteprosenten er 
85 prosent. 
 
Hovudformålet med prosjektet er å førebygge og 
redusere arbeidsløyse blant unge, gjennom fokus på 
blant anna entreprenørskap og grøne arbeids-
plassar.  
 
Målgruppa i YENESIS er unge profesjonelle i alderen 
24-30 år som verken er i utdanning eller arbeid 
(NEETS). Dei står dermed i fare for å falle utanfor og 
samfunnet får slik heller ikkje nytta ressursane deira. 
På øyer er det ofte høg arbeidsløyse gjennom året, 
med ein sesongtopp i ikkje-turistperiodar, spesielt 
blant unge. Unge fagpersonar på øyer, og i mindre 
sentrale strøk generelt, møter ofte fleire 
utfordringar knytt til avgrensa jobbmoglegheiter 
som svarar til kvalifikasjonane. Konsekvensen blir då 
ofte flytting til meir sentrale strøk på fastlandet.  
 
YENESIS har derfor som mål å utvikle eit økosystem 
for å sikre at fleire unge med kompetanse frå 
øysamfunn i Europa skal ha betre grøne jobb-
moglegheiter. NEETS-ane går gjennom eit 
strukturert utviklingsløp med opplæring, læretid og 
utplassering innan eige fagfelt. Kombinert med 
opplæring innan forretningsinnovasjon og møter 
med lokale gründerar og relevante prosjekt, er 
målet at den enkelte skal kome inn i relevant arbeid 
eller å skape sin eigen grøne arbeidsplass.  
 

 
YENESIS er eit samarbeid mellom ti partnarar frå 
Kypros, Spania, Italia, Estland, Kroatia, Hellas og 
Portugal og Noreg 
 

Effektmål for Møre og Romsdal  
Møre og Romsdal skal gjennom prosjektet forbetre 
og vidareutvikle dei etablerte systema vi har for å 
møte utfordringane regionen har med tanke på auka 
utanforskap og tap av unge med kompetanse til meir 
sentrale strøk.   
 
Fylkeskommunen skal som ekspertpartnar i 
prosjektet levere metodikk og verktøy, både 
regionale og nasjonale, som grunnlag for politiske 
tilrådingar til nasjonale myndigheiter og EU-
institusjonar. Møre og Romsdal har gjennom Hoppid 
eit etablert og velfungerande system for å løfte fram 
og vidareutvikle lokalt gründerskap. I tillegg har NAV 

ei rekkje ordningar og tiltak for å hindre utanforskap 
og fremme sysselsetting blant unge.  
 

 
Prosjektmøte på Åndalsnes i november 2019 
 
YENESIS-partnarskapet består av anerkjente 
regionale og nasjonale kompetansemiljø innan dei 
ulike fagfelta. Dette sikrar at alle partnarlanda 
gjensidig utviklar kompetansen innan berekraftig 
jobbskaping og gründerverksemd.  
 
I november var YENESIS-partnarskapet samla på 
Åndalsnes. Rauma vart valt ut frå fokuset på 
utvikling av berekraftig reiseliv, i tillegg til at 
aktivitetane kunne kombinerast med Innovasjons-
festivalen. I samarbeid med ei rekkje lokale 
reiselivsaktørar fikk vi vist fram mange gode grøne 
reiselivskonsept med fokus på lokal mat og 
friluftsliv. NAV er ein nær samarbeidspartnar i 
prosjektet, og presenterte si satsing for å redusere 
arbeidsløyse og hindre utanforskap blant unge i 
regionen. 

G-PaTRA- grøn transport i distrikta 
 
Møre og Romsdal fylkeskommune er partnar i 
prosjektet Green Passenger Transport i Rural Areas 
(G-PaTRA), som handlar om å finne løysingar for å 
redusere CO

https://yenesisplatform.eu/
https://northsearegion.eu/g-patra/


 
Workshop under prosjektmøtet på Smøla 
 
Deltakarane står for mange forskjellige initiativ for å 
nå målsettingane, alt frå løysingar for el- eller 
hydrogenbussar, uttesting av den første distrikts-el-
bussen i sitt slag til digitale løysingar. Andre land har 
testa ut ny teknologi og andre transport-
moglegheiter og vi har henta inn tidleg kunnskap om 
nyvinningar som er i anmarsj. Noreg sitt bidrag er å 
lage eit case som kan overførast til andre 
øysamfunn, der ein ser på moglegheitene for å 
produsere hydrogen frå vindkraft til bruk lokalt på 
øya til for eksempel hurtigbåt, buss, ambulansebåt 
og i fiskeindustrien. 
 
Prosjektmøta i deltakarlanda gjer at partnarane får 
ei djupare forståing av kva som er utfordringane, og 
slik betre moglegheit til å finne felles utfordringar 
der andre sine løysingar kan overførast og nyttast i 
eigen region.  
 

 
Frå prosjektmøtet på Smøla 
 
Det har i løpet av 2019 vore prosjektmøte i Skottland 
og Noreg. På desse møta vart det vist fram resultat 
og initiativ frå dei respektive landa og arrangert 
workshopar for å kome eit steg vidare. Prosjekt-
møtet i Noreg vart arrangert på Smøla, av 
fylkeskommunen saman med Smøla kommune og 
Nasjonalt Vindenergisenter. Der fekk vi vist fram 
vindparken, Smøla klekkeri- og settefiskanlegg med 
biogassproduksjon, og innovative løysingar for 
framtida med eventuell hydrogen- og 
oksygenproduksjon. Hausten 2018 lyste fylkes-
kommunen ut eit oppdrag om utgreiing av 
moglegheitene for bruk av hydrogen på Smøla, 
støtta av prosjektet. Utgreiinga var ferdig sommaren 
2019 og vart presentert på prosjektmøtet på Smøla 
i september. Utgreiinga skal danne grunnlaget for eit 
business-case på Smøla, saman med andre 

rapportar som allereie er utarbeidd av Nasjonalt 
Vindenergisenter og fylkeskommunen.  

Marine ressursar i 
Nordsjøkommisjonen 
 
Fylkeskommunen deltek i gruppa for marine 
ressursar i Nordsjøkommisjonen med politisk 
representant og administrativ fagperson. I perioden 
har Erik Kursetgjerde frå regional- og næringsutvalet 
vore politisk representant, med vararepresentant 
Toril Rødsand. 
 
Marine ressursar gruppe har hatt fire møter i 2019. 
I januar møttest gruppa i Region Groningen i 
Nederland. Berre få dagar før møtet mista eit 
konteinarskip 300 konteinarar utanfor kysten av 
Nederland. Marin forsøpling er eit tema som gruppa 
har høgt på agendaen, og gruppa fekk derfor 
informasjon om oppryddingsarbeidet og la inn eit 
spontant besøk til hamna i Lauwersoog. Gruppa fekk 
også ei omvising på vasscampus i Leeuwarden 
(www.watercampus.nl), og ein presentasjon av den 
europeisk klynga for berekraftig vassteknologi 
(www.wetsus.eu). Programmet bestod elles av ei 
oppdatering på status på Brexit, og det vart 
informert om arbeidet med ny strategi for 
Nordsjøen (North Sea Region 2030). På møtet vart 
også mangeårige leiar Anders Fasth frå region Västra 
Götaland takka av, samtidig som Åshild Kjeldsnes frå 
Sogn og Fjordane fylkeskommune vart ny leiar for 
gruppa. 
 
Gruppa møttest igjen i april i Florø, Sogn og 
Fjordane. Her fekk gruppa ei omvising på Steinvik 
Fiskefarm Visningssenter i Eikefjorden, samt 
presentasjonar om elektrifisering av båtar i sjømat-
næringa (Evoy, Stadyard og Ulvesund Elektro), 
utviklingskonsesjonar, forsking og utvikling av 
fiskefôr og foredling i regi av Svanøy Røykeri. Marin 
forsøpling var også tema i dette møtet, og det vart 
informert om at engasjementet til gruppa har ført til 
at det blir jobba med å få til ein «North Sea Region 
Beach Cleaning event» i 2020. I tillegg var 
handlingsplanen for gruppa tema, i lag med 
forslaget til ny strategi for Nordsjøen.  
 

 
Den marine gruppa erfarer kor mykje søppel som 
havnar i den svenske skjærgarden 
 
I juni hadde Nordsjøkommisjonen årsmøte i 
Marstrand i Västra Götaland i Sverige, og gruppa 
arrangerte for andre gong ein strandryddeoperasjon 

http://www.watercampus.nl/
http://www.wetsus.eu/
https://www.steinvik.no/visningsenter/
https://www.steinvik.no/visningsenter/
https://evoy.no/
http://www.stadyard.no/no/


 

på ei øy i nærleiken. Det vart også gitt ein 
presentasjon om prosjektet Ren Kust, og den årlege 
Maritime Week i Västra Götaland. 
 
Siste møte var i oktober i Stavanger og Strand i 
Rogaland. Sidan det har vore val i fleire regionar den 
siste tida ser det ut til at det blir stor utskifting av 
politiske representantar i gruppa neste år. Det var 
også lagt inn eit besøk til Strand vidaregående skole, 
og gruppa fekk i tillegg presentert ein ide om å 
produsere diesel frå plastavfall. 
 
Etter fylkesvalet hausten 2019  oppnemnde kultur, 
næring og folkehelseutvalet i desember nye 
politiske representantar til gruppa. Valt som 
representant vart Erik Kursetgjerde, med vara-
representant Henrik Stensønes. 

Nettverksaktivitetar 

Algenettverk for tang og tare 
Fylkeskommunen har delteke i nettverksaktivitetar i 
prosjektet ALGET 1, eit nettverk leia av Norges Vel 
og støtta av midlar frå NORA, som fokuserte på 
dyrking og produksjon. Prosjektet er vidareført med 
midlar frå NORA i prosjektet ALGET 2, som er eit 
nettverk for små og mellomstore bedrifter langs 
Nord- Atlanteren som jobbar med tang og tare. I 
ALGET 2 blir det fokusert på produkt og marknad, og 
er slik også aktuell for dei som haustar vill tare. 
Målet er å auke kvalitet på biomassen, som kan 
brukast til mat, fôr og i kosmetikk. Nettverket skal 
oppnå dette ved å utvikle retningsliner for kvalitet, 
dokumentere beste praksis, og ikkje minst dele 
erfaringar mellom aktørar.  
 

 
Nettverket er nyttig i samband med 
fylkeskommunen sitt arbeid på makroalgar og 
prosjektet Tareal, som utgreier potensial, dyrking og 
dyrkingsteknologi 
 

Restaurering av elver 
Fylkeskommunen deltok i mai på den internasjonale 
konferansen om vassdragsrestaurering i Liverpool, 
arrangert av The River Restoration Centre, invitert 
og støtta av Miljødirektoratet. Formålet med 
konferansen er å dele erfaringar og best-practice på 
vassdragsrestaurering, i tillegg til å sette søkelys på 
kvifor og korleis restaurering er ei av framtidas 
løysingar. Fylkeskommunen er ansvarleg for å sikre 

at vassforskrifta gjennomført i Noreg, der 
restaurering er eit konkret tiltak for å forbetre 
tilstanden i dei vassrelaterte økosystema våre. Ved 
å sjå og lære av feil og suksessar kan fylkes-
kommunen hjelpa restaureringsarbeidet på heime-
bane, og vere ein ressurs for kommunar og andre 
aktørar.  
 

Deltakarane fekk gjennom synfaring sjå korleis 
restaurering kan reversere inngrep og slitasje som 
fysiske inngrep, forureining og tap av artar og 
habitat 
 

Studietur for Norskehavsrådet 
Norskehavsrådet gjennomførte i februar ein 
studietur til Brussel og Antwerpen hamn for 
politikarar og administrasjon i rådet.  
 

 
Norskehavsrådet får orientering om historie og 
planane for hamna i Antwerpen 
 
Studieturen var planlagt av fylka sine Brusselkontor, 
og det var lagt opp til møte med forskjellige bedrifter 
og politikarar i Brussel som gjennom gode innlegg 
oppdaterte deltakarane på kva som skjer på 
energifronten, med det grøne skiftet og 
petroleumsindustrien. I Antwerpen hamn var det ei 
orientering om historie og framtidsvisjonar for 
hamna. Norskehavsrådet har lang tradisjon for å dra 
på studieturar annakvart år med tanke på opplæring 
av politikarane, noko dei prioriterer å delta på og 
melder tilbake at dei lærer mykje.  
 

SH2IFT-prosjektnettverk 
"Safe Hydrogen Implementation For sustainable 
Transport- SH2IFT

https://www.strand.vgs.no/
https://nora.fo/introduction?_l=en
https://norgesvel.no/prosjekter/makroalger-kvalitet-fra-sjo-til-forbruker-article1341-825.html
https://www.sintef.no/projectweb/sh2ift/


utgreidd betre, og det skal gjerast fysiske forsøk 
både med hydrogen i gass og flytande form.  Med 
utgangspunkt i resultat frå forsøk og relevant 
litteratur skal det simulerast kva som skjer ved 
lekkasje av hydrogen i parkeringshus, tunnellar, 
tanking ved kai, osv. Fleire internasjonale partnarar 
deltek i prosjektet og det blir også samarbeidd med 
andre internasjonale prosjekt som PRESLHY (EU-
prosjekt om tryggleik ved flytende hydrogen) og 
HySafe (EU-nettverksprosjekt om tryggleik ved bruk 
av hydrogen). 

6. Samferdsel 

Transportgruppa i 
Nordsjøkommisjonen 
 
Møre og Romsdal fylkeskommune er representert i 
transportgruppa ved oppnemnd representant frå 
samferdselsutvalet og administrativ fagperson. 
Politisk representant har i perioden vore Cine 
Austad, med Kristin Sørheim og Jack Narve Sæther 
som vararepresentantar. Møre og Romsdal og 
Hordaland tok i 2017 på seg rolla som oppgåve-
ansvarleg for arbeidet med grøn skipsfart.  
 
Transportgruppa møttes tre gonger i 2019. Møtet i 
februar var i Brussel. Før møtet hadde 
arbeidsgruppa for grøn skipsfart møte med Vest-
Norges Brusselkontor for å kartlegge kva kontoret 
kan bidra med i oppdraget som oppgåveansvarleg 
for grøn skipsfart. Resultat av møtet er at kontoret 
følgjer med på det som skjer internasjonalt innanfor 
temaet og sender jamlege oppdateringar. I møtet i 
transportgruppa vart blant anna eit forslag til 
prioriteringar i den nye strategien for Nordsjø-
regionen fram mot 2030 presentert og diskutert. Det 
kom innspel frå deltakarane både til prioriteringar 
og til korleis Nordsjøkommisjonen bør arbeide 
framover. Møre og Romsdal og Hordaland heldt ein 
presentasjon om utviklinga innanfor grøn skipsfart i 
Noreg, og om status for spørjeundersøkinga blant 
medlemsregionane om grøn skipsfart.  
 

 
Paneldebatt om korleis transnasjonalt samarbeid 
kan bidra til overordna klimamål 
 
Neste dag var det eit felles møte for 
arbeidsgruppene for transport og energi og klima. 
Fleire eksterne ekspertar var invitert inn for å delta i 

diskusjonen om korleis transnasjonalt samarbeid i 
Nordsjøregionen kan bidra meir effektivt til 
overordna klimamål.  
 
Transportgruppa møttes igjen i juni, i samband med 
årsmøtet i Nordsjøkommisjonen i Marstrand i 
Sverige. I møtet vart det arbeidd vidare med 
forslaget til Nordsjøkommisjonen sin strategi for 
Nordsjøregionen for den neste tiårs-perioden. 
Innspela frå deltakarane i transportgruppa vart tatt 
med i det vidare arbeidet med den nye strategien. 
Det vart  også halde ein presentasjon om grøn 
skipsfart, og Sveriges radio hadde eit innslag frå 
konferansen med dette temaet. Gruppearbeidet 
dagen etter fokuserte på dekarbonisering av  
transportsektoren. Det er utarbeidd en rapport som 
viser at medlemsregionane har høge ambisjonar for 
meir grøn offentleg transport, og at den 
teknologiske utviklinga for meir miljøvennleg 
transport skjer raskt.   
 

 
Gruppemøte i Aalborg i oktober/november (foto: 
Nordsjøkommisjonen) 
 
Det tredje møtet var i Aalborg i Danmark i 
månedsskiftet oktober/november. Region 
Nordjylland  hadde første dag ein presentasjon av 
dei viktigaste infrastrukturprosjekta i regionen, 
deretter var det ein studietur til hamna i Aalborg. 
Under sjølve arbeidsgruppemøtet dagen etter var 
det diskusjon av satsingsområdet for transport i 
forslaget til den nye Nordsjøstrategien, med eit lite 
avbrekk der gruppa var innom ein fyllestasjon for 
hydrogen. Det vart også bestemt at det skal 
utarbeidast ei oversikt over medlemsregionane sine 
planar og bruk av automatiserte/autonome, 
intelligente og nye mobilitetsløysningar. 
 
Etter fylkesvalet hausten 2019 vart det i desember 
oppnemnd nye politiske representantar til gruppa. 
Valt som representant vart Randi Walderhaug 
Frisvoll, med vararepresentant Kim Thoresen-
Vestre. 
 

Nordisk Transportpolitisk Nettverk 
(NTN) 
 
Fylkeskommunen har vore medlem av Nordisk 
Transportpolitisk Nettverk (NTN), ei samanslutning 
av norske og danske regionar. Formålet med 



 

nettverket er å auke kompetansen på 
transportområdet og sette regionane betre i stand 
til å påverke nasjonal og internasjonal transport-
politikk. NTN arbeider for å skape grunnlag for 
transportpolitiske avgjerder og styrke regional 
transport- og infrastrukturplanlegging. Møre og 
Romsdal fylkeskommune har vore representert ved 
oppnemnd representant frå samferdselsutvalet og 
administrativ fagperson. Jack Narve Sæther, med 
Charles Tøsse som vara, har vore oppnemnd i denne 
perioden. Samferdselutvalet vedtok på møtet i 
desember 2019 at fylkeskommunen skal avslutte 
medlemskapet i NTN frå 31.12.2019.  
 
NTN hadde ein studietur til London i mars. Det var 
tre tema for turen. Det første temaet var utviklinga 
av godstransport og logistikk i England. Neste tema 
var Brexit, og korleis dette kan komme til å påverke 
transport og logistikk i dei komande åra. Siste tema 
var transport i London. Det var politisk deltaking på 
studieturen. I september var det årsmøte og 
generalforsamling i for NTN i Kristiansand. Det var 
her eit fagleg arrangement med fokus på utviklinga 
av transportsektoren i Noreg, med to overordna 
tema: administrative reformar i Noreg og omstillinga 
til eit null-utsleppssamfunn. Det var også ei 
omsyning på bussanlegget i Dalane, og ein togtur 
med Setedalsbanen, som er ein smalspora jernbane 
som var i drift frå 1896 til 1962. Andre dagen var det 
fokus på godstransport på jernbanen, i tillegg til 
generalforsamling. 

7. Europeiske 
medlemsorganisasjonar   

CPMR og Nordsjøkommisjonen 
 
Formålet med deltaking i CPRM og Nordsjø-
kommisjonen er å få kunnskap om, gi innspel til og 
bidra til å påverke politikkutforminga i EU som har 
innverknad på samfunns- og næringsutviklinga i vårt 
fylke. Samstundes gir deltaking i organisasjonane 
høve til å byggje nyttig kompetanse og nettverk for 
folkevalde og administrasjon, noko som er viktig for 
å kunne utveksle kunnskap og utvikle nye prosjekt. 
 
CPMR, Konferansen for europeiske kystregionar, har 
sidan 1973 arbeidd for å sikre at EUs institusjonar 
tek omsyn til og lyttar til kystregionane sine 
interesser og synspunkt, særleg på marine/maritime 
spørsmål, transport, klima og energi og 
regionalpolitikk. CPMR representerer omlag 160 
kystregioner i 25 land med til saman 200 mill. 
innbyggjarar, og er ein viktig tenke-tank og ein 
effektiv lobbyorganisasjon inn mot dei ulike EU-
institusjonane.  
 
Nordsjøkommisjonen er ein av seks geografiske 
undergrupper i CPMR. Dette er ein politisk leia 
samarbeidsplattform for regionane rundt 

Nordsjøen, oppretta i 1989 for å finne gode 
løysingar, dele erfaringar og arbeide for å påverke 
politikkutforminga i EU. Nordsjøkommisjonen har 
per i dag 34 medlemmar frå åtte land i Nordsjø-
regionen (Tyskland, Frankrike, Nederland, Danmark, 
Sverige, Norge, England og Skottland- her rekna som 
to land). Møre og Romsdal har saman med dei andre 
kystfylka frå svenskgrensa til Nordland vore aktivt 
med i mange år.  
 
Nordsjøkommisjonen har tematisk arbeidsgrupper 
for kvart av satsingsområda, og gruppene er 
ansvarlege for å operasjonalisere strategien. Kvar 
arbeidsgruppe vel leiar og to nestleiarar blant 
politikarane frå medlemsregionane, og har ein fast 
administrativ rådgivar. Gruppene arbeider etter to-
årlege handlingsplanar, og møtest i dei ulike 
medlemsregionane to gonger i året, i tillegg til 
årsmøtet i Nordsjøkommisjonen. Møre og Romsdal 
fylkeskommune deltek i dei tematiske arbeids-
gruppene for marine ressursar og transport, sjå 
høvesvis kapittel 5 og 6. 
 
På generalforsamlinga til CPMR og Nordsjø-
kommisjonen er fylkeskommunen representert ved 
fylkesordføraren eller den han utnemner. I tillegg 
deltek administrativ representant frå dei inter-
nasjonale fellesressursane. 
 

 
Paneldiskusjon med sentrale politikarar og 
representantar frå EU-kommisjonen og CPMR under 
generalforsamling i oktober 
 
Det vart halde generalforsamling i CPMR i Palermo, 
Italia, oktober 2019. Sentrale saker som vart 
diskutert var status for det nye langtidsbudsjettet til 
EU for perioden 2021-2027, og kva konsekvensar 
dette vil ha for regionalpolitikken (samhøyre-
politikken) og viktige EU-program for kystregionane. 
Slik budsjettet no ligg er midlane redusert. Det var 
grundige diskusjonar rundt policy document som 
vart lagt fram og vedteke om tilgjengelegheit og 
transport, maritim politikk og fiskeri, og klima og 
energi. 
 
Nordsjøkommisjonen heldt sitt årsmøte i juni 2019 i 
Marstrand, Sverige. Årsmøtet blir arrangert i 
samband med Nordsjøkonferansen, som er ein felles 
nettverks- og prosjektutviklingsarena med Interreg 
Nordsjøprogrammet. 
 

https://cpmr.org/
https://cpmr-northsea.org/


 
Frå årsmøtet I Marstrand, Sverige  
 
Eit viktig tema for årsmøtet var forslaget til ny 
strategi for Nordsjøregionen for perioden fram mot 
2030. Årsmøtet slutta seg til hovudtrekka i forslaget 
til satsingsområde og hovudtema for strategien. Det 
vart også vedtatt å initiere eit prosjekt for 
ungdomsmedverknad i Nordsjøkommisjonen, og 
det vart løyvd midlar til rekruttering av ein eigen 
ungdomsrådgivar for eitt år. Årsmøtet vedtok ei 
slutterklæring med fokus på marint miljø og klima, 
EUs strategi mot 2030, med kopling til FNs 
bærekraftmål, og Nordsjøsamarbeidet post-Brexit. 
 
Gjennom året heldt den norske styrerepresentanten 
norske formøte før styremøta i Nordsjøkom-
misjonen, for å diskutere saker på agendaen og 
hente inn synspunkt frå dei norske medlems-
regionane. 
 
Om ungdomsdeltaking i Nordsjøkommisjonen og 
Nordsjøkommisjonen sin ungdomskonferanse, sjå 
kapittel 3 Ungdomsarbeid. 

8. Fellesressursane sine 
tverrfaglege aktivitetar 
 

Prosjektrettleiing 
 
Fellesressursane har som ei viktig oppgåve å rettleie 
i alle fasane i utvikling og gjennomføring av prosjekt, 
slik at fylkeskommunen kan hente inn midlar frå dei 
forskjellige EU-/EØS-programma til våre 
utviklingsprosjekt. Dei internasjonale felles-
ressursane i fylkeskommunen driv derfor aktivt med 
prosjektrettleiing for alle fagavdelingane i fylkes-
kommunen, og deltok i 2019 både i planleggings-, 
prosjektutviklings-, søknads- og rapporteringsfasar i 
prosjekt.  
 
Dei internasjonale ressursane har også ein 
støttefunksjon for prosjektleiarar knytt til 
internasjonalt regelverk og prosessar. Der det er 
hensiktsmessig, har fellesressursane i tillegg ei meir 
aktiv rolle i ulike prosjekt der fylkeskommunen 
deltek, som for eksempel økonomi- og 
rapporteringsansvarleg eller prosjektkoordinator.  
 

I tillegg til rettleiing internt i fylket har 
fellesressursane ein viktig rolle i å auke tildelinga av 
EU-midlar til aktørar i fylket gjennom 
marknadsføring av internasjonale prosjekt-
moglegheiter, kurs og rettleiing for kommunar, 
utdanningsinstitusjonar, organisasjonar og andre 
aktørar i fylket som er interessert i internasjonalt 
samarbeid.  Fellesressursane er også lokalkontakt 
for Erasmus+ Aktiv Ungdom-programmet, og 
rettleier ungdomsråd i kommunar, ungdommar og 
andre som tek kontakt om programmet. 

CPMR og Nordsjøkommisjonen 
 
Koordineringsansvaret for fylkeskommunen si 
deltaking i CPMR og Nordsjøkommisjonen ligg til 
fellesressursane, i tillegg til hovudansvaret for 
oppfølging rundt årsmøte/generalforsamlingar i 
organisasjonane. 

Vest-Norges Brusselkontor 
Vest-Norges Brusselkontor (VNB) er eigd av Møre og 
Romsdal, Sogn og Fjordane og Hordaland fylkeskom-
munar, i tillegg til 15 kommunar, Høgskulen på 
Vestlandet og Botnaneset Industriselskap. Kontoret 
skal bidra med kompetanseheving på EU og Europa 
og vere ein lyttepost og talerør mot institusjonane i 
EU/EØS. Dei skal formidle informasjon om kva som 
skjer i EU/EØS av særleg interesse for medlemmane. 
VNB skal synliggjere regionen som samarbeids-
partnar for andre europeiske regionar og 
identifisere relevante EU-/EØS-program og  
prosjekt. Kontoret kan nyttast som fasilitator i 
prosjektarbeid innanfor EU-programma, og kan 
bidra for eksempel i partnarsøk på vegner av med-
lemmane. Kontoret kan også vere ein støttespelar 
for deltaking i internasjonale faglege nettverk og 
plattformer. 
 
VNB legg også til rette for at medlemmane kan delta 
på European Week of Regions and Cities (EWRC), 
som er EU sin årlege møteplass for regional utvikling, 
og eitt av dei største og viktigaste arrangementa i 
EU-regi, med over hundre workshops og seminar om 
utvalde tema. I forkant blir det halde ein 
innføringsdag om Noreg og EU/EØS, organisert av 
dei norske regionkontora. VNB organiserer i 
partnarskap med andre europeiske regionar 
workshop om eit aktuelt tema. Fylkeskommunen 
deltek på EWRC med politikarar og fagpersonar om 
dette er relevant, avhengig av tema. I 2019 deltok 
dei internasjonale fellesressursane saman med 
fagpersonar på relevante seminar og workshops.  
 
Vest-Norges Brusselkontor arrangerte eit seminar 
om regional og lokal involvering for grøn omstilling. 
Regionane presenterte korleis dei arbeider for å 
involvere lokale interessentar i grøn omstilling og i 
kampen mot klimaendringar, og det vart presentert 
prosjekt med overførbar praksis. 
 

https://www.west-norway.no/
https://europa.eu/regions-and-cities/


 

 
Paneldebatt under seminaret Vest-Norges 
Brusselkontor arrangerte saman med andre 
europeiske regionar 
 
 Det vart halde skypemøte med VNB, dei 
internasjonale fellesressursane og dei to andre 
fylkeskommunane på vestlandet annankvar veke 
gjennom 2019. Føremålet er å ha ein arena for 
samarbeid, dialog og informasjonsutveksling om EU-
spørsmål, -ordningar og -program, viktige saker på 
agendaen i EU og sikre at kontoret arbeider i tråd 
med fylkeskommunen sine prioriteringar. 
 

Europapolitisk forum 
 
Europapolitisk forum er det viktigaste organet for 
samhandling i europapolitiske saker mellom 
regjeringa og kommunesektoren. Formålet er 
diskusjon av aktuelle tema knytt til Noregs forhold 
til EU og EØS-avtalen, og utveksling av informasjon, 
synspunkt og erfaringar med viktige europapolitiske 
saker og problemstillingar. Forumet blir koordinert 
av Utanriksdepartementet og Kommunal- og  
moderniseringsdepartementet, og dei ulike 
fagdepartementa deltek når relevante saker blir 
diskutert. Fylkesordføraren i Møre og Romsdal har 
vore vald av Vestlandsrådet som deira representant 
i Europapolitisk forum.  
 
Europapolitisk Forum hadde møte på Hamar i mai. 
Hovudtemaet på møtet var ein diskusjon mellom 
medlemmane i forumet og inviterte ungdommar frå 
heile landet om demokrati og Europa i framtida. 
Sentralt stod spørsmålet om korleis ungdom kan bli 
meir engasjert i ei demokratisk utvikling i Europa. 
Det ble peikt på at kunnskap om Europa og EU er lite 
vektlagt i dei vidaregåande skulane, og 
kunnskapsnivået blant ungdom om EU reflekterer 
dette. 
 

 
Forumet og inviterte ungdommar diskuterer korleis 
ungdom kan bli meir engasjert i ei demokratisk 
utvikling i Europa (foto: Rogaland fylkeskommune) 

 
Ei anna tilbakemelding var at kunnskap om EU bør 
bli formidla på måtar som når fram til ungdom. 
Samtidig har sosiale media skapt ytringskanalar som 
ofte spreier einsidig eller feil informasjon. Mange 
hatytringar på sosiale media skremmer mange frå å 
engasjere seg politisk, og slik sett kan også 
demokratiet i Noreg være under press. Det vart også 
peika på korleis klimakrisa og innvandringsdebatten 
er utfordringar for stabiliteten i samfunnet. 
Voksande økonomiske forskjellar, også i det norske 
samfunnet, skapar problem for stadig fleire unge, 
også psykisk. Meir og betre kunnskap, meir fokus på 
demokratiet sine verdiar og fleire kulturmøte er 
med i ungdommane si oppskrift for at demokratiet 
skal overleve. 

Internasjonalt arbeid i 
Vestlandsrådet  
 
Medlemsfylka i Vestlandsrådet bruker forumet til å 
ha dialog om og samordne seg om europapolitiske 
saker og deltaking i Nordsjøkommisjonen og dei 
tematiske arbeidsgruppene. Internasjonal gruppe 
på administrativt nivå i fylkeskommunane møtest 
jamleg og legg fram saker for Vestlandsrådet om 
aktuelle saker som står på dagsorden i EU. Rogaland 
fylkeskommune hadde sekretariatsansvaret i 2019. 
Internasjonal gruppe la fram fleire saker og 
orienteringar om internasjonalt arbeid i løpet av 
året. 

Faglege nettverk 

Internasjonalt fylkesnettverk 
 
På administrativt nivå deltek fylkeskommunen i 
internasjonalt fylkesnettverk. Det internasjonale 
fylkesnettverket møtest to gonger årleg, og er ein 
svært nyttig arena for utveksling av informasjon og 
erfaringar med internasjonalt arbeid og EU- 
prosjekt. 
 
Nettverket har i 2019 spela ei viktig rolle for å 
samordne fylka sine innspel overfor regjeringa om 
kva fylkeskommunane ser som dei viktigaste 
programma for norske deltaking i neste 
programperiode i EU (2021-2027).  
 

Nasjonale komitear for Interreg og 
RAG 
 
Vestlandsrådet har oppnemnd representantar til 
den nasjonale komiteen for Interreg B- og C- 
programma, som blir leia av Kommunal- og 
moderniseringsdepartementet. Møre og Romsdal er 
vara for nasjonalt kontaktpunkt for Nordsjø-
programmet, som er lagt til Hordaland fylkes-
kommune. Komiteen vurderer søknadane til 
Interreg B- og C-programma, og innstiller på norsk 
innvilging/avslag på søknad, og er i tillegg eit svært 
viktig kunnskapsnettverk.  



 
Kommunal- og moderniseringsdepartementet 
administrerer også ordninga med Regional Advisory 
Group (RAG) for Interreg Nordleg Periferi og Arktis-
programmet. Møre og Romsdal fylkeskommune er 
medlem i RAG. RAG førebur innstillinga av 
søknadane til programmet for den nasjonale 
komiteen, og skal kvalitetssikre prosjektsøknadane 
med tanke på regional relevans og meirverdi, 
innovasjon og partnarskap, før søknadane blir 
behandla i den nasjonale komiteen for B- og C-
programma.  

